
NOTA PASTORAL ANTE AS NOVAS MEDIDAS EMANADAS POLA 
PRESIDENCIA DA XUNTA DE GALICIA PARA FACER FRONTE Á CRISE 

SANITARIA 

Ante o decreto 19/2020 publicado no DOG (núm. 223-Bis  mércores, 4 de 
novembro de 2020), que limita a permanencia de persoas en lugares de 
culto, manifestamos que a Igrexa en Ourense, desde que apareceu esta 
crise sanitaria, non só cumpriu con toda a normativa emanada pola 
autoridade competente, senón que ademais mostrouse proactiva no alivio 
das consecuencias sociais desta pandemia, e seguirá facéndoo. Estimamos 
que as normas publicadas no DOG arriba indicado lesionan o exercicio 
individual da liberdade relixiosa no ámbito comunitario (sancionado na 
Constitución Española, art. 16). Aínda así, en solidariedade co persoal 
sanitario e con aqueles sectores sociais que están a sufrir as consecuencias 
destas restricións, por mor da pandemia, lembramos a todos os fieis da 
Igrexa en Ourense que, por imperativo legal e conforme ao decreto antes 
mencionado, establecéronse estes novos criterios: 

1. Nos concellos de Ourense, Amoeiro, Barbadás, Coles, O Pereiro 
de Aguiar, San Cibrao das Viñas, Toén, Xinzo de Limia, Carballiño e Verín, 
desde as 00.00 horas do 7 de novembro ata as 15.00 horas do 4 de 
decembro de 2020, a asistencia a lugares de culto será de 25 persoas 
como máximo, para todo tipo de celebracións relixiosas. A capacidade 
máxima deberá publicarse en lugar visible. 

2. Non se poderá utilizar o exterior dos edificios nin a vía pública 
para a celebración de actos de culto. 

3. Hai que seguir mantendo as mesmas medidas sanitarias que ata o 
momento están en vigor relativas á distancia de seguridade, uso 
obrigatorio de máscara, limpeza de mans con xel hidroalcohólico e 
desinfección do espazo  cultual despois de cada uso. 



4. No resto dos concellos da Diocese non se poderá superar o aforo 
do 50%, respectando en todo caso o límite de 50 persoas para todo tipo 
de celebracións relixiosas. A capacidade máxima deberá publicarse en 
lugar visible. 

5. Evitar as aglomeracións á entrada e saída dos lugares de culto. 

Debido a estas medidas restritivas, aconsellamos que a catequese, 
encontros formativos e reunións pastorais de calquera tipo se leven a 
cabo a través dos medios e recursos dixitais. 

 

Na cidade de Ourense, a 6 de novembro de 2020 
Vicaría Xeral da Diocese de Ourense 


